
Biz hər zaman bir yerdəyik – xoş günlərdə də, dar günlərdə də 

Yeni inşa edilmiş hava limanında 
dövlət başçımızın alqışlarla qarşı-
lanması, ölkəmizə, onun liderinə 
olan səmimi münasibətin bariz 
nümunəsidir. İki dost və qardaş 
ölkə arasındakı sıx münasibətlər 
həm Azərbaycan, həm də Türkiyə 
prezidentləri tərəfindən həyata 
keçirilən məqsədyönlü siyasətin 
məntiqi nəticəsidir. Bu gün elə bir 
sahə yoxdur ki, əlaqələrimiz yüksək 
səviyyədə olmasın. İki qardaş ölkə 
kimi , bütün sahələrdə qarşılıq-
lı hörmət və maraqlar əsasında 
əməkdaşlıq davam etdirilir. 

İşğaldan azad edilmiş Füzuli 
rayonunda inşa edilmiş beynəlxalq 
hava limanının ilk xarici qonağı 
Prezident Rəcəb Tayyib Ərdoğan 
olması da bundan xəbər verir. Xa-
tırladaq ki, Azərbaycan və Türkiyə 
prezidentləri hava limanının rəmzi 
açılışını bildirən lenti birlikdə kəsdilər 
və Füzuli Beynəlxalq Hava Lima-
nının rəmzi açarları prezidentlərə 
təqdim edildi. Türkiyə və 

Azərbaycan prezidentləri tərəfindən 
Horadiz – Cəbrayıl– Zəngilan – 
Ağbənd avtomobil yolunun təməli 
qoyuldu. Rəsmi mənbələr bu yolu 
Zəngəzur dəhlizi kimi təqdim edirlər. 
Türkiyə  Prezidenti təməlqoyma 
zamanı deyib: “Gün gələcək, 
Zəngəzurdan çıxıb İstanbula qədər 
gedə biləcəyik”. Bütün bunlar iki 
ölkə arasında dostluq və qardaşlığın 
sarsılmaz olduğunu bir daha nüma-
yiş etdirir. 

Dövlət başçımız  Rizə– Artvin 
Hava Limanının açılış mərasi
mindəki çıxışında da bu məsələləri 
bir daha diqqətə çatdırdı. Dedi ki, 
biz dünya miqyasında birbirinə ən 
yaxın ölkələrik və ölkələrimiz çox 
böyük sınaqlardan keçibdir: “Keçən 
il bizim qədim və tarixi şəhərimizdə 
– Şuşa şəhərində Türkiyə ilə 
Azərbaycan arasında Birgə 
Bəyannamənin imzalanması bizim 
əlaqələrimizi müttəfiqlik səviyyəsinə 
qaldırdı. Biz həm dostuq, həm 
qardaşıq, həm də artıq rəsmən 

müttəfiqik. Bu siyasət bizə ataları-
mızdan qalan mirasdır, atalarımızın 
vəsiyyətidir və biz bu vəsiyyətə 
sadiqik”.

Şuşa Bəyannaməsindən söhbət 
düşmüşkən, Prezident İlham 
Əliyev və Türkiyə Prezidenti Rəcəb 
Tayyib Ərdoğan arasında 2021ci 
il iyunun 15də Şuşada imzalan-
mış Bəyannamə yaddaşlarda 
tarixi hadisə kimi qalıb. Bu sənəd 
ölkələrimiz arasında siyasi, iqtisadi, 
ideoloji, humanitar sahələrdə da-
vamlı inkişafı təmin edir. Həmçinin 
sənədə əsasən, iki ölkə arasın-
da müstəqillik, suverenlik, ərazi 
bütövlüyü, beynəlxalq səviyyədə 
tanınmış sərhədlərin toxunul-
mazlığı, dövlətlərin daxili işlərinə 
qarışmamaq prinsiplərini rəhbər 
tutaraq, müttəfiqlik münasibətlərinin 
qurulmasının siyasi və hüquqi 
mexanizmləri öz əksini tapıb. 
Dövlətlərarası münasibətlərin ən 
yüksək forması Müttəfiqlik Haq-
qında Bəyannamədir. Azərbaycan 

Respublikası ilə Türkiyə arasında 
imzalanmış belə birsənəd iki ölkə 
arasında münasibətlərin ən yüksək 
zirvəsini ehtiva edir. Bu məsələ 
beynəlxalq hüquqla tənzimlənib. 
Dövlətlərarası qarşılıqlı yardım və 
əməkdaşlıq münasibətləri olsa da, 
Müttəfiqlik Haqqında Bəyannamə 
bunlardan daha üstündür və 
əməkdaşlığın zirvəsini təşkil edir. 

Prezident İlham Əliyevin 
Rizə–Artvin Hava Limanının açılış 
mərasimindəki çıxışında Türkiyə – 
Azərbaycan qardaşlığını əks etdirən 
daha bir faktı diqqətə çatdırdı. Qeyd 
etdi ki, bu gün sizinlə bərabər olmaq 
mənim üçün böyük xoşbəxtlikdir: 
“Bu gün bu gözəl mərasim də 
Azərbaycan Prezidentinin iştira-
kı Türkiyə–Azərbaycan birliyinin 
növbəti təzahürüdür. Biz hər zaman 
bir yerdəyik – xoş günlərdə, yaxşı 
günlərdə, çətin günlərdə də və İkinci 
Qarabağ savaşı bunu bir daha bü-
tün dünyaya göstərmişdir. Savaşın 
ilk saatlarından son gününə qədər 

mənim qardaşım bizim yanımızda 
idi, qardaş Türkiyə xalqı bizim yanı-
mızda idi”.

Yeri gəlmişkən, Türkiyə İkinci 
Vətən müharibəsinin ilk saatla-
rından Azərbaycana çox böyük 
siyasi və mənəvi dəstək göstərdi. 
Qardaş ölkə Prezidenti müharibə 
başlanan ilk dəqiqələrdən, ilk 
saatlardan bəyanatlarla çıxış etdi 
və dedi ki, Türkiyə Azərbaycanın 
yanındadır. Otuz ilə yaxın müddətdə 
Ermənistan ordusunun işğalı altında 
olmuş Azərbaycan torpaqlarının 
2020ci ildə əkshücum əməliyyatı 
ilə erməni qəsbkarlardan azad 
edilməsi zamanı Türkiyə dövlətinin 
və onun  Prezidentinin Azərbaycana 
göstərdiyi mənəvi və diplomatik 
dəstək, sözün həqiqi mənasında, 
sarsılmaz dostluq və qardaşlığın 
təntənəsi idi. Vətən müharibəsi 
dövründə Türkiyənin dövlət struk-
turları Azərbaycanın qələbəsi 
üçün bütün sahələrdə böyük 
əzmkarlıq göstərdilər. Həmin vaxt 

ermənipərəst qüvvələrin və qərəzli 
beynəlxalq təşkilatların ölkəmizə 
qarşı güclü təzyiq və təhdidlərinə 
baxmayaraq , Türkiyə qardaşlıq 
dəstəyi mövqeyindən geri çəkilmədi. 

Qardaş ölkənin rəhbərliyi res-
publikamızın haqq işinə dərhal öz 
dəstəyini verdi. R.T.Ərdoğanın açıq, 
birmənalı və sərt açıqlamaları xal-
qımızı çox sevindirdi, hərbçilərimizi 
ruhlandırdı. Prezident dedi ki, bu 
müharibədə Azərbaycan haqlıdır, 
Azərbaycan tək deyil və Türkiyə hər 
zaman Azərbaycanın yanındadır. 
Bu, birliyimizin, qardaşlığımızın 
növbəti təzahürü idi. Bu siyasi və 
mənəvi dəstək hər bir Azərbaycan 
vətəndaşını qürurlandırır, sevindirir. 
Bu gün regionda baş verən hadisələr 
də bir daha Azərbaycan–Türkiyə 
vəhdətinin sıx tellərlə bağlandığını 
bütün dünyaya nümayiş etdirir. 

Hətta, tarixi Qələbədən  
sonra – dekabrın 10da Bakının 
“Azadlıq” meydanındakı Zəfər 
paradında Prezident Rəcəb Tayyib 
Ərdoğan və xanımı Əminə Ərdoğan, 
eyni zamanda, türk əsgər və 
zabitləri də paradda iştirak etdilər. 
Paradda çıxış edən Azərbaycan 
Prezidenti, Ali Baş Komandan İlham 
Əliyev bu məqamı böyük qürur 
hissi ilə diqqətə çatdırdı: “Bu gün 
tarixi bir gündür. Bu gün Azadlıq 
meydanında Zəfər paradı keçirilir. 
Mən çox şadam ki, bu paradda 
mənim dəvətimi qəbul edərək 
,Türkiyə Cümhuriyyətinin Cüm-
hurbaşqanı, əziz qardaşım Rəcəb 
Tayyib Ərdoğan iştirak edir. Eyni 
zamanda, Türkiyədən gəlmiş böyük 
nümayəndə heyəti, türk əsgər və 
zabitləri iştirak edirlər. Bu, bir daha 
bizim birliyimizi, dostluğumuzu və 
qardaşlığımızı göstərir”.

Türkiyə dünyanın inkişaf etmiş 
qüdrətli və güclü dövlətlərindəndir. 
Dünyanın bu şəkildə inşa edilmiş 
beş hava limanından ikisinin qardaş 

ölkədə olması təsadüfi deyil. Dövlət 
başçımız çıxışında da bildirdi ki, 
bu hava limanının açılışı Türkiyədə 
gedən çox xoş və uğurlu inkişa-
fın təzahürüdür. Qardaş Türkiyə 
gündəngünə güclənir, sürətlə inki-
şaf edir: “Bütün bunların təməlində 
aparılan siyasət, əziz qardaşımın 
böyük əməyi, zəhməti vardır. 
Türkiyə bu gün nəinki dünya miqya-
sında böyük güc mərkəzinə çevrilib, 
söz sahibi olub, eyni zamanda, 
ölkə içində də böyük layihələr icra 
etməyə qadirdir. Bunların arasında , 
xüsusilə, insanlara xidmət göstərən 
layihələri qeyd etmək istərdim. 
Hava limanları, su anbarları, yollar, 
körpülər, məktəblər, xəstəxanalar – 
bütün bunlar Türkiyənin inkişafını, 
gücünü göstərən amillərdir və bütün 
bu işlərin mərkəzində insan amili 
dayanır, dövlət siyasəti dayanır”.

Son illərin hadisələri bir daha 
təsdiqləyir ki, Azərbaycan –Türkiyə 
qardaşlığı və əməkdaşlığının 
bütün sahələr üzrə davamlı inki-
şafına nail olan prezidentlər İlham 
Əliyevlə Rəcəb Tayyib Ərdoğanın 
dövlətlərarası səviyyədə olduğu 
kimi, şəxsi münasibətlərdə də 
əsl qardaşlıq nümayiş etdirmələri 
olduqca dəyərlidir. Ölkələrarası 
münasibətlərin yüksək səviyyədə  
olmasını şərtləndirən amillərin 
əsasını bu reallq təşkil edir.  
Əliyev – Ərdoğan birliyi, həmrəyliyi, 
dövlət başçılarının birbirinə 
“qardaşım” – deyərək müraciət 
etmələri xalqlarımız və dünya 
üçün nümunədir. Hava limanı-
nın açılış mərasimində də dövlət 
başçımz bunu bir daha dünya 
ictimaiyyətinin diqqətinə çat-
dırdı: “Mən bu gün qardaşımın 
məmləkətindəyəm və demək olar ki, 
öz məmləkətimdəyəm”. 

Əliqismət BƏDƏLOV, 
“Xalq qəzeti”

Biz dünya miqyasında bir-birinə ən yaxın ölkələrik və 

Azərbaycan arasında birgə Bəyannamənin imzalanması 
bizim əlaqələrimizi müttəfiqlik səviyyəsinə qaldırdı. Biz həm 
dostuq, həm qardaşıq, həm də artıq rəsmən müttəfiqik. 

İlham ƏLİYEV
Azərbaycan Respublikasının Prezidenti

Türkiyə və Azərbaycan kürək-kürəyə verdikcə Allahın 
izni ilə çətinliklərin öhdəsindən gəlməyə, uğurdan-uğura 
çatmağa davam edəcəkdir. 

Rəcəb Tayyib ƏRDOĞAN
Türkiyə Respublikasının Prezidenti

Azərbaycan –Türkiyə münasibətləri tarixi dostluq, 
qarşılıqlı etimad, səmimi münasibətlər, yüksək strateji 
tərəfdaşlıq əsasında qurulub. Qardaş ölkənin Rizə –  

 Artvin Hava Limanının dünyanın dövlət başçıları arasında ilk 
rəsmi qonağının Azərbaycan Prezidenti İlham Əliyevin olması 
hər birmizdə qürur doğurdu və iki ölkə arasındakı dostluq 
və qardaşlıq münasibətlərinin dünyaya nümunə olduğunu 
bir daha təsdiqlədi. Təməli 2017-ci il aprelin 3-də Prezident 
Rəcəb Tayyib Ərdoğanın iştirakı ilə qoyulan Rizə–Artvin Hava 
Limanı Türkiyədə dənizin doldurularaq inşa edildiyi ikinci, 
dünyada isə beşinci aeroportdur. 

Avropa İttifaqı Azərbaycanın enerji 
resurslarına böyük maraq göstərir 

Son illərdə Avropa İttifaqı ölkələri 
ilə əməkdaşlığın genişləndirilməsində 
Azərbaycan Prezidenti İlham Əliyevin 
Brüsselə, Aİ Şurasının Prezidenti Şarl 
Mişelin Bakıya səfərləri böyük rol oyna-
yır. Keçirilmiş görüşlər Azərbaycan–Aİ 
əməkdaşlığını yeni mərhələyə qaldırıb. 
Təbii ki, ölkəmizin 2020ci ilin noyabrında 
Ermənistan üzərində tarixi qələbə qazan-
masından sonra yaratdığı yeni reallıqlar 
Aİ tərəfindən qəbul edilib və bu təşkilat 
Azərbaycan–Ermənistan münasibətlərinin 
normallaşmasına da özünün töhfələrini 
verməyə başlayıb.

Bütün bunlar barədə 2021ci il iyulun 
18də Azərbaycan Prezidenti İlham Əliyevin 
Avropa İttifaqı Şurasının  Prezidenti Şarl 
Mişellə görüşündə geniş fikir mübadiləsi 
aparılıb. Azərbaycan lideri Mişellə birgə 
mətbuat konfransında bəyan edib ki, 
Avropa İttifaqı Azərbaycan üçün yaxın 
tərəfdaşdır. Biz uzun illərdir ki, müxtəlif 
sahələrdə işləyirik.  Prezident  İlham Əliyevin 
sözlərinə görə, Avropa İttifaqı Azərbaycanın 
əsas ticarət tərəfdaşıdır. Ticarətimizin, 
demək olar ki, 40 faizi Avropa İttifaqı ilə 
aparılır. Ötənilki ticarət dövriyyəsi, demək 
olar ki, 9,5 milyard ABŞ dolları təşkil 
edib. Azərbaycanın Avropa İttifaqına üzv 
dövlətlərlə ixracının həcmi 6,8 milyard dol-
lar təşkil edir. Üzv dövlətlərdən 1700dən 
çox şirkət Azərbaycanda fəaliyyət göstərir. 
Azərbaycan Avropa İttifaqının 9 üzv dövləti 
ilə strateji tərəfdaşlıq haqqında sənədlər 
imzalayıb və ya qəbul edib. Beləliklə, 
Avropa İttifaqına üzv dövlətlərin üçdə 
biri Azərbaycanı özünə strateji tərəfdaş 
hesab edir. Prezident İlham Əliyev bunu 
Azərbaycan hökumətinin fəaliyyətində 
çox böyük nailiyyət kimi qiymətləndirərək 
deyib ki, bu, həm də xarici tərəfdaşlarla 
əməkdaşlıq üçün əlavə yeni imkanlar 
yaradır.

Azərbaycan Prezidenti  enerji 
təhlükəsizliyi, Cənub Qaz Dəhlizi 
layihəsinin tamamlanması ətrafında 
müzakirələr aparıldığını, ötən ilin sonuncu 
günündə dəhlizin sonuncu – dördüncü 
seqmenti olan Trans–Adriatik kəmərinin 
istismara verildiyini bəyan edib. Cənub Qaz 
Dəhlizi layihəsinə yatırılmış ümumi investi-
siyaların həcmi 33 milyard ABŞ dollarından 
çoxdur. Nəticədə 2021ci il yanvarın 1dən 
iyuladək Azərbaycandan Avropa İttifaqına 

üzv dövlətlərə, xüsusilə İtaliya, Yunanıstan 
və Bolqarıstana 3 milyard kubmetrdən çox 
təbii qaz ixrac olunub. Əlbəttə ki, bundan 
sonar Avropa bazarına ixrac olunacaq təbii 
qazın həcmi artacaq.

Azərbaycan liderinin dediyinə görə, 
artıq 15 ildir ki, Azərbaycan Avropa isteh-
lakçılarının etibarlı xam neft təchizatçısıdır. 
Bundan sonra qaz təchizatçısı kimi də 
Azərbaycanın potensialı artacaq. Eyni 
zamanda, nəhəng nəqliyyat infrastruktur 
layihələrinin tamamlanmasından sonra 
Avropa İttifaqı ilə Azərbaycan arasında 
bağlılıq daha da güclənir. 

Avropanın enerji təhlükəsizliyinə 
Azərbaycanın töhfələri ilbəil artmaq-
dadır. Prezident İlham Əliyevin uğurla 
həyata keçirdiyi enerji siyasəti ölkəmizi, 
ümumiyyətlə, bütün dünyada əhəmiyyətli 
regional oyunçuya çevirib. Bu ilin mar-
tında Rusiyanın Ukraynada xüsusi hərbi 
əməliyyata başlamasından sonra isə 
Azərbaycanın Avropa üçün önəmi daha 
da artıb. İqtisadi ekspertlər hesab edirlər 
ki, yeni çağırışlarla qarşılaşmış Avropa 
ölkələri Rusiya neftqazından imtina 
etmək üçün bir sıra ölkələrlə yanaşı, 
Azərbaycanla da geniş müzakirələr aparır. 
Təbii ki, Azərbaycan da özünün coğrafi 
mövqeyindən istifadə edərək, karbohidro-
gen məhsullarının Avropa bazarına çıxarıl-
ması imkanlarını genişləndirməyə çalışır. 

Bu il fevralın 4də Bakıda Azərbaycan 
Prezidenti İlham Əliyevin təşəbbüsü ilə 
yaradılan Cənub Qaz Dəhlizi Məşvərət 
Şurası nazirlərinin VIII toplantısının 
keçirilməsi də təsadüfi deyildi. Tədbirə 
qoşulan ölkələrin sayı artmaqdadır. Bu 
dəfəki iclasda 18 ölkə, 19 şirkət və 5 

aparıcı beynəlxalq maliyyə təsisatı iştirak 
etmişdi. Səbəb Azərbaycanın dünyada 
xam neft, təbii qaz, neftkimya məhsulları, 
neft məhsulları və elektrik enerjisi ixrac 
edən az sayda ölkələrindən biri olmasıdır. 
Yaxın illərdə Azərbaycan Avropa ölkələrinə 
elektrik enerjisi və təbii qaz ixracını 
artırmaq üçün böyük potensiala malikdir. 
Prezident İlham Əliyevin də dediyi kimi, 
Azərbaycan Avropanın ən etibarlı enerji 
təchizatçılarından biridir.

Avropa İttifaqının Genişlənmə və 
Qonşuluq üzrə komissarı Oliver Vahreli 
də Azərbaycanın enerji sahəsində Aİnin 
güclü tərəfdaşı olduğunu təsdiq edib. 
Avropa Komissiyasının enerji məsələləri 
üzrə komissarı Kadri Simson isə Cənub 
Qaz Dəhlizinin Avropa İttifaqı və region 
üçün xüsusi əhəmiyyətə malik olduğunu 
bildirib. O, bu dəhliz vasitəsilə Avropa 
İttifaqına nəql edilən qazın artırılmasında 
Azərbaycanın göstərdiyi səyləri yüksək 
qiymətləndirərək deyib ki, Azərbaycan 
Avropa İttifaqı üçün etibarlı tərəfdaşdır, 
Cənub Qaz Dəhlizi isə qitənin qaz 
təchizatının təhlükəsizliyi baxımından çox 
vacib layihədir.

Prezidenti İlham Əliyev aprelin 29da 
ADA Universitetində keçirilmiş “Cənubi 
Qafqaz: İnkişaf və əməkdaşlıq” mövzusun-
da beynəlxalq konfransda çııxış edərkən 
də bəyan etdi ki, Aİ ilə sıx əməkdaşlıq 
bundan sonra da davam etdiriləcək: 
“Biz indi Avropa İttifaqı ilə yeni sazişimiz 
üzərində bəzi məsələlərin razılaşdırılması-
nın son mərhələsindəyik. Bu razılaşmanın 
90 faizdən çox hissəsi bizim və Avropa İt-
tifaqının dəyərləndirilməsinə görə hazırdır. 
Müharibə gedirdi, COVID problemi var idi 
və buna görə bu məsələ bir az gözləməli 
oldu. Lakin hesab edirəm ki, bu məsələni 
kifayət qədər tezliklə yekunlaşdıra bilərik. 
Bizim aramızda razılaşma var idi, lakin 
o uzun illər bundan öncə imzalanmışdır. 
Yeni razılaşma çox hərtərəflidir. İkinci Qa-
rabağ müharibəsindən sonrakı reallıqları 
əks etdirir və əlbəttə ki, dünyada cərəyan 
edən yeni vəziyyətə də toxunulacaqdır”.

Paşa ƏMİRCANOV, “Xalq qəzeti”

Azərbaycan son illərdə dünyanın əksər ölkələri, eyni zamanda, 
aparıcı beynəlxalq təşkilatlarla yaratdığı qarşılıqlı faydalı əməkdaşlığı 
genişləndirməkdədir. Bu münasibətlər həm siyasi, həm ticarət-iqtisadi, 
həm də digər sahələri əhatə edir. Ölkəmiz bir sıra beynəlxalq təşkilatlarla, 
o cümlədən, ATƏT-lə, Avropa İttifaqı ilə Ermənistanın təcavüzünün 
dayandırılması üzrə əməkdaşlıq edib. Azərbaycan son 30 illik müstəqillik 
dövründə Avropanın ayrı-ayrı ölkələri ilə neft və qaz sahələri üzrə də sıx 
əlaqələr qurub. Təsadüfi deyil ki, bu gün Avropanın enerji təminatında 
Azərbaycanın oynadığı rol Qərbdə çox yüksək qiymətləndirilir.

Prezident İlham Əliyev görüş zamanı 
müasir dövrdə dünyanı ən çox maraq-
landıran problemlərdən biri olan ərzaq 
təhlükəsizliyinin ölkəmiz üçün də önəmli 
məsələ olduğunu vurğulayaraq bildirib 
ki, bu istiqamətdə İsraillə münasibətlərin 
yaxşılaşdırılması hər iki ölkə üçün 
əhəmiyyətli dərəcədə önəmlidir. Belə 
ki, kənd təsərrüfatı sahəsində görülən 
işlər nəticəsində yerli istehsal və ixracat 
əhəmiyyətli dərəcədə artıb.

Aydın məsələdir ki, işğaldan azad 
edilən torpaqlarımızda da kənd təsərrüfatı 
layihələrinin həyata keçirilməsi ən önəmli 
məsələlərdəndir. Bu baxımdan, İsrail 
şirkətlərinin təcrübələrindən istifadə etmək 
genişmiqyaslı işlərin aparılmasına imkan 
yaradacaq. 

O.Forer qeyd edib ki, iki ölkənin kənd 
təsərrüfatı sahəsində fəaliyyət göstərən 
qurumları arasında sıx əməkdaşlıq möv-
cuddur.  Nazir bildirib ki, Bakıda keçiriləcək 
“Caspian Agro 2022” Beynəlxalq Kənd 
Təsərrüfatı Sərgisi həm bu sahədə 
qarşılıqlı əməkdaşlığın genişlənməsinə 
təkan verəcək, həm də ümumilikdə kənd 
təsərrüfatının inkişafına dəstək olacaq. 

Ümumiyyətlə, İsrail Azərbaycanın ən 
yaxın müttəfiqlərindən biridir. İki ölkə ara-
sındakı münasibətlər hələ indiki dövlətlərin 
mövcud olmadığı dövrdən bəri davam 
edir. Belə ki, Xəzərin sahilində yerləşən 
Azərbaycan torpaqları qədim dövrlərdən 
müxtəlif dinlərin, irqlərin qarşılıqlı hörmət, 
sülh və əminamanlıq içində yaşadığı 
ərazi olub. Məlum olduğu kimi, dünyanın 
bir çox ölkəsində dininə, irqinə və bir çox 
fərqli insani keyfiyyətlərinə görə insan-
lar ayrıseçkiliyə, müxtəlif təziqlərə və 
zorakılığa məruz qalır. Ölkəmizdə isə hələ 
qədim dövrlərdən multikultural dəyərələrə, 
insan haqlarına, bərabərliyə önəm verilmiş 
və bütün xalqlar bu torpaqlarda azad və 
xoşbəxt həyat sürmüşdür. Heç kəs üçün 
sirr deyil ki, dövrümüzdə irqi və dini zorakı-
lıq heç də azalmayıb. 

Yazının bu hissəsində istər yerli, istər 
xarici, istərsə də yəhudi ekspertlərin xüsu-
si vurğuladığı bir məqamı diqqətə çatdır-
maq yerinə düşərdi. Belə ki, Azərbaycan 
dünyada İsraildən sonra yəhudilərin “mən 

yəhudiyəm” deyib azad yaşaya bildiyi 
azsaylı ölkələrdən biridir. 

Qeyd edək ki, Azərbaycan ərazisində 
yaşayan etnik yəhudi qrupunun üzvləri, 
eləcə də buradan İsrailə və dünyanın digər 
ölkələrinə köçən Azərbaycan vətəndaşı 
olmuş yəhudilər ölkələrimiz arasında 
mövcud olan münasibətlərin inkişafına 
böyük dəstək verirlər. Bütün bu faktlar onu 
deməyə əsas verir ki, iki ölkə arasında 
münasibətlərin əsasında tariximədəni 
bağlar dayanır. 

İki ölkə arasında rəsmi diplomatik 
əlaqələrin yaranması isə Azərbaycanın 
ötən əsrin sonlarında dövlət müstəqilliyini 
bərpa etdiyi dövrə düşür.  Belə ki, 
 SSRİnin dağılmasından sonra 
müstəqilliyini elan edən Azərbaycanın bu 
statusunu birinci qəbul edən ilk ölkələr 
sırasında İsrail də var idi. Cəmi iki ay 
sonra dövlət müstəqilliyimizi tanıyan 
İsraillə münasibətlərimizin inkişafı da digər 
dövlətlərlə müqayisədə daha sürətli real-
laşmış və çox keçmədən İsrail ölkəmizin 
ən yaxın müttəfiqlərindən birinə çevrilmiş-
dir. Ötən əsrin 90cı illərinin ortalarından 
ölkələrimiz arasında xüsusilə təhlükəsizlik 
məsələləri, enerji ticarəti, eləcə də 
mədəniyyət, təhsil sahələrində sıx 
əməkdaşlıq qurulmuş və daim yüksələn 
tempdə inkişaf etmişdir. 

Təkcə onu demək kifayətdir ki, İsrail 
Azərbaycanın silah və yüksək texnolo-
giyalar baxımından əsas təchizatçısıdır. 
Belə ki, artıq tarixə qovuşan Ermənistan–
Azərbaycan, Dağlıq Qarabağ münaqişəsi 
zamanı bütün sahələrdə ölkəmizə 
dəstəyini hiss etdirən İsrail ölkəmizin 
Yaxın Şərqdəki ən güclü müttəfiqinə 
çevrilib. Prezident İlham Əliyev bu barədə 
danışarkən qeyd etmişdir ki, Azərbaycan 
təkcə beş il müddətində İsraildən 5 milyard 
ABŞ dolları dəyərində silah və hərbi 
texnika alıb.  Bu silahlar arasında  İsrail 
istehsalı olan “intiharçı dron” tipli qurğular 
da yer alır ki, sözügedən texnologiya radio 
dalğalardan istifadə edərək düşmənin 
mövqeyini təyin etmək və onu asanlıqla 
məhv etmək keyfiyyətlərinə malikdir. Qeyd 
edək ki, bu silah Azərbaycan Ordusu-
nun gücünəgüc qatmış, İkinci Qarabağ 

müharibəsi zamanı düşmənin göz açması-
na imkan verməmişdir. 

İkinci Qarbağ müharibəsi demişkən, 
İsraillə Azərbaycanın dostluğu təkcə 
iqtisadi, hərbi və enerji təhlükəsizliyi 
sahəsində deyil, eləcə də siyasi 
müstəvidə yüksək səviyyədədir. Biz 44 
günlük Vətən müharibəsi zamanı bu 
dostluğun bir daha şahidi olduq. Belə 
ki, dünyanın hər yerində çox güclü təsir 
qüvvəsinə malik olan yəhudi lobbisi 
İsrail dövlətinin xarici siyasət istiqamətinə 
uyğun olaraq, ölkəmizi dəstəkləmiş 
və müxtəlif xarici qüvvələrin ölkəmizə 

təzyiqinin  qarşısnın alınmasında 
Azərbaycanın yanında olmuşdur. 

İsrail soyuq müharibə dövründə öz 
zəruri enerji ehtiyacını Misir, Qərbi Af-
rika, Şimal dənizi və Cənubi Amerika 
ölkələrindən təmin edirdi. Daha son-
rakı mərhələdə İsrail üçün yeni enerji 
təminatçıları ortaya çıxdı ki, bunlar-
dan biri də Azərbaycan idi. Ölkəmizdə 
müstəqillikdən sonra yeni enerji xəttinin 
çəkilməsi Türkiyənin TPAO şirkəti vasitəsilə 
təklif edilmiş və bu təşəbbüs birbaşa olaraq 
İsrailin keçmiş Baş naziri Benjamin Netan-
yahudan gəlmişdir. Ekspertlər qeyd edirlər 
ki, ABŞın həmin layihəni dəstəkləməsində 
oradakı yəhudi lobbisinin ciddi təsiri 
olmuşdur. Netanyahunun  1997ci ildə 
Azərbaycan səfəri çərçivəsində Heydər 
Əliyevlə görüşü zamanı respublikamız-
dan çəkiləcək neft və qaz xətlərinin dəqiq 
marşrutu təsdiq edilmişdir. Qeyd edək ki, 
hazırda İsrailin neft ehtiyacının təxminən 40 
faizini Azərbaycan təmin edir. 

Azərbaycan və İsrail digər sahələrdə 
də əməkdaşlıq edirlər. Ümumiyyətlə, iki 
ölkə arasında müxtəlif sahələr üzrə imza-
lanan çoxsaylı əməkdaşlıq müqavilələri 
mövcuddur. Bu, əməkdaşlığın çox böyük 
potensiala malik olduğunu göstərir. Ən 
mühüm sənədlərdən biri də  ikitərəfli və 
çoxşaxəli əməkdaşlığın ortaq səmərəli 
mexanizmi olan birgə iqtisadi komis-
siyanı yaratmağa imkan verən müva-
fiq müqavilədir.  Həmin sənəd iki ölkə 
arasında ticarət dövriyyəsinin artmasına 
və şaxələnməsinə yüksək töhfələr verib. 
Prezident İlham Əliyev bu məsələ ilə bağlı 
danışarkən əsas məqsədin ikitərəfli ticarət 
dövriyyəsini mümkün qədər geniş şəkildə 
şaxələndirmək olduğunu qeyd etmişdir. 

Azərbaycanla İsrail arasında birgə 
əməkdaşlıq sahələri üzrə həyata keçirilən 
layihələr həm ikitərəfli əlaqələrin inki-
şafına, həm də regional inkişafın təmin 
edilməsində mühüm əhəmiyyətə malikdir. 
Qeyd etdiyimiz kimi, iki ölkə arasında 
kənd təsərrüfatı sahəsində mövcud olan 
əməkdaşlıq çox böyük perspektivlər vəd 
edir. 

İmran ƏLİYEV, “Xalq qəzeti”

Mayın 17-də  Prezident İlham Əliyev İsrailin kənd təsərrüfatı və 
kənd yerlərinin inkişafı naziri Oded Foreri qəbul edib. Görüş zamanı 
ölkələrimiz arasında mövcud olan iqtisadi əlaqələrdən, bu əlaqələrin 
perspektivlərindən, eləcə də kənd təsərrüfatı sahəsində həyata 
keçirilən əməkdaşlığın gələcək inkişaf planlarından danışılıb. Məlum 
olduğu kimi, İsrailin xüsusən kənd təsərrüfatında ixtisaslaşmış 
şirkətləri həm Qarabağın bərpasında, həm də digər bölgələrimizdə 
davam edən infrastruktur layihələrində yaxından iştirak edir. Bu 
baxımdan cənab Oded Forerin ölkəmizə səfəri onu deməyə əsas verir 
ki, iki ölkə arasında bu istiqamətdə əməkdaşlıq yaxın gələcəkdə daha 
da möhkəmlənəcək. 

Azərbaycan–İsrail əməkdaşlığı 
çox böyük perspektivlər vəd edir


